
SAUNOAGA O LE TALA FA’ATATAU AUTŪ O LE TUPE 2019/20 

“Ia autasi le vaai taula’i mo se manuia o Samoa” 

 
Lau Afioga i le Fofoga Fetalai, 

E tusa ai ma le Tulafono Tumau 131, e ia te a’u le ava tele ma le faaaloalo e tatau ai, e fai ai a’u 
ma sui o le Malo ou te tuuina atu se otootoga o le Tala Faatatau Autu o le Tupe mo le tausaga 
faale-tupe 2019/20 i luma o le laulauafono a le Palemene. 

 
I. FAAVAE O LE TALA O LE TUPE  

 

Lau Afioga i le Fofoga Fetalai, 

A o tatou aga'i atu i la tatou savaliga o le tausaga faaletupe 2019/20, e ao pea ona tatou tepa i tua 

ma fesili, "O a galuega ma matāti'a sa mafai ona ausia e lo tatou Malo i tausaga faaletupe e lua ua 
tuana’i atu?". 

 
Lau Afioga ile Fofoga Fetalai, 

I le mae’a ai o le tausaga faaletupe 2015/16 lea sa fa’amauina ai le si’itia maualuga o le 

tamaoaiga i le 8.1%, sa matauina le faaitiitia o lea siitaga i   tausaga e lua sa mulimuli mai. E na 
o le 1% sa si'itia ai le tamaoaiga i le Tausaga Faaletupe 2016/17 ae faamauina le pa'ū maualalo i 

le 2.2% i le tausaga 2017/18 ona o mafua'aga e aofia ai: le mae’a fausiaina o atina'e tetele o 
faletalimalo e lua i le Taulaga i Apia ma le mae’a ai o le taligamalo a Samoa i Taaloga mo 
Tupulaga Talavou o Malo o le Taupulega, aemaise o le tulaga malosi i le vaega ma’oti o faiga 

faiva lea sa una'ia ma maualuga ai le tamaoaiga i le tausaga 2015/16. Mo le 2017/18, o le tapunia 
ai o le Kamupani o le Yazaki Samoa i lea vaitau faatasi ai ma a'afiaga lautele i le tamaoaiga i le 

tuana'i ai o le Afa o Gita ia Fepuari 2018 sa matua'i afaina ai lo tatou tamaoaiga. 
 
O faamatalaga i le tamaoaiga ua ou ta'ua i luga ua suia mai lea i faamaumauga sa iai i le lima 

tausaga ua tuana'i e fua i galuega ma fautuaga a le Ofisa o Fuainumera Faamauina e pei ona 
mulimulita'i ai i faiga faavae masani ma aiaiga faavaomalo mo le itu tau tamaoaiga. O le galuega 

mo le toe faavasegaina o le tamaoaiga e fua i le fesiita'i o le tau o oloa ma fefaatauaiga faapea le 
malosi faatulagaina o le tamaoaiga mai lea taimi i lea taimi. 
 

O le tausaga o lo'o faagasolo nei 2018/19, o se tausaga maoa'e lea ile tele o atina'e tetele a le 
Malo sa faatinoina ai. O le taligamalo a Samoa i Taaloga o le Pasefika o lo'o ave ai pea le 

faamuamua faatasi ai ma le faama'eaina o le galuega mo le toe faamatagofieina o le Taulaga i 
Apia faapea atina'e o alatetele o lo'o faagasolo pea i le taimi nei. E le gata i lea, o le tausaga 
faaletupe fo’i lenei sa talimalo ai Samoa i le Fonotaga o Fa’amasino a le Pasefika, le fonotaga 

mo Minisita o le Va i Fafo mo le Pasefika, fa’atasi ai ma le Fonotaga mo le Iloiloga o le Taiala o 
le SAMOA Pathway.  Mo le vaega o faiga fa’avae tau tupe, sa matauina le lelei faatinoina o 

teugatupe mo faletupe i totonu o Samoa e fua i le tulaga malosi o tupe faaulufale mai fafo faatasi 
ai ma le faafoeina tatau o le maualuga o tupe tului e talafeagai ma le malosi o le tamaoaiga i lenei 
vaitau.  

 
E faaopo'opo i nei galuega ma atina'e fa'aauau i totonu o le sefululua masina ua tuana'i atu, nisi o 

matafaioi masani a le Malo e aofia ai le fa'aauauina o iloiloga o faiga faavae ina ia siitia ma saga 
faaleleia ai le auaunaga i le atunu'u i le vaega o le soifua maloloina, feso’ota’iga fa’atekonolosi 

fa’atasi ai ma le vaega o femalaga’iga. O le agaga maualuga i le Malo, o le si’itia lea o le 
soifuaga auiluma o tagatanu’u uma o Samoa. 

 
Lau Afioga i le Fofoga Fetalai, 

A o tatou tapena mo le lumana’i, e ao lava ona tatou toe tō manatu i sini autu sa limata’ita’iina ai 
la tatou folauga i tausaga ua mavae.  O le tausaga 2015/16, sa fa’avaeina ai le Tala o le Tupe i le 
sini autu “fua le mana’o i le seleni ua maua”. O se faamanatu e tatau ia i tatou ona mata'itu lelei 

le fa’aaogaina o a tatou tupe maua ma fua a tatou atina'e i le malosi ole tamaoaiga.  O le 2016/17 
sa tatou mulimulita’i ai i le feau “faamalosi le faavae ma tapena mo a taeao”, o se sini autu ua 

fa’amausalī ai le naunauta’iga e mataitu lelei ma taofiofi tupe alu, una’ia le pulea lelei o tupe ma 
ave le fa’amuamua i le si’itia o auaunaga faa soifua maloloina ma aoaoga.  Mo le tausaga 
2017/18, sa faavaeina le Tala o le Tupe i le sini autu “agava’a tutusa ma le talafeagai”. O se 

feau taua mo tagata uma ina ia tatou faisaofaga ma galulue faatasi mo le atina'eina o le tatou 
atunu'u. 

 
O le sini autu o le tausaga faaletupe o lo’o fa’agasolo nei 2018/19 - “Filifiliga Toa”, o lo’o atagia 
ai lu'itau ma le galuega fītā o le toe fetu’una’iga o vaegatupe a le Malo e tali atu ai i mana’oga a 

le atunu'u i le taimi nei ma le va’ai taula’i mo augatupulaga o Samoa i le lumana’i.  O lenei sini 
autu o lo’o sosolo lava i fuafuaga ma polokalame a le Malo e ave le fa’amuamua i le una’ia o le 

soifua maloloina o le atunu'u faapea aoga amata a le fanau. 
 
Lau Afioga i le Fofoga Fetalai, 

E taua le nofo silafia e lo outou mamalu o galuega sa faatinoina i la tatou folauga i tausaga ua 
mavae.  O se savaliga o lo'o atagia ai le mausali ma le mautū o faiga faavae a le Malo ua tapena 

lelei e siitia ma faaleleia ai ana auaunaga mo le atunu'u lautele aemaise o le fa'aauauina o atina'e 
tetele e lagolagosua i taumafaiga eseese e siitia ai le tamaoaiga o le atunu'u. 
 

Lau Afioga i le Fofoga Fetalai, 

O le agaga maualuga i le Malo, o le tapena lelei lea o se taiala ua mautinoa o le a fesoasoani i le 

faatonu folauina o la tatou sa e ala i polokalame ma atina'e e siitia maualuga ai le tamaoaiga o le 
atunu'u. E fa’amoemoe lenei taunuuga i lo tatou talitonuga e mafai ona tatou ausia nei laasaga 
uma pe a lelei tapena a tatou faiga faavae ma lava sauni lo tatou Malo i ana faaiuga fai.  

 
Lau Afioga i le Fofoga Fetalai, 

Ou te faailoa atu fo'i i le mamalu o le Palemene nei, le fa'aauauina lea o asiasiga Faaletausaga a 
le Faalapotopotoga o Faaputugatupe Faavaomalo, po’o le IMF lea sa faatinoina ia Mati o le 
tausaga nei. E taua ma aoga tele lenei faiga faapa'aga i tausaga ta'itasi lea ua ta'ua o le Article IV 

Mission, e le gata ina faasoa mai ai sui o le IMF i lu'itau o lo'o feagai nei ma le atunuu ae o se 
avanoa taua e tatou te faasoa ai i metotia talafeagai e fofo ma faaleleia ai lu'itau o lo'o vaivai ai lo 

tatou tamaoaiga. O nisi o aafiaga ua faailoa mai i lenei lipoti faaletausaga e aofia ai le tulaga 
ma'aleale o le tamaoaiga o Samoa ona o a'afiaga i suiga o le tau faatasi ai ma le tulaga vaivai o le 
tamaoaiga o le lalolagi. O nei tulaga le ma'alofia e ono toe si'itia ai a tatou aitalafu ile lumana'i 

ma e faamamafa la'u faamatalaga i tupe moomia e faatino ai galuega lavea'i atoa ai ma le toe 
faafo'isia o mea o le a faaleagaina pe a fa'aauau pea ona aafia Samoa i mala faalenatura i le 

lumana'i. 

Lau Afioga i le Fofoga Fetalai, 

Ou te fiafia fo'i e faailoa atu le faamauina ai i suesuega a le Faalapotopotoga o le IMF o lona 

lagolagoina lea o faiga faavae, galuega ma fuafuaga a le Malo e tali ai i aafiaga e ono lepetia ai a 
tatou taumafaiga e atia'e ai lo tatou tamaoaiga. Ua latou faailoa mai fo'i le tulaga malosi o a tatou 

faiga faapa'aga e pei ona manino i le fa'aauauina ai o nei asiasiga aemaise o le fa'aaoga tatau o 
fesoasoani ma fautuaga o lo'o tuuina mai e le Faalapotopotoga i tausaga ta'itasi. 
 

II. VAAIGA TAULA’I I LE LUMANAI 

 

Lau Afioga i le Fofoga Fetalai, 

O lo’o maitauina lava le tulaga vaivai o le tamaoaiga o le lalolagi, lea e lē o mafai lava ona ausia 
faailoilo sa fa’atatauina mo tausaga soso'o ua tuana'i atu.  E ui i lea o lo’o maitauina le si’isi’i 

malie pea i luga o le tulaga o maketi mo tagata faigaluega i atunu’u o lo’o tele ai a tatou 
fefa’ataua’iga e aofia ai Ausetalia, Niu Sila ma Amerika.  O le tau o le soifuaga i nei atunu’u o 

lo’o matauina fo’I le tulaga maualalo atu na i lo le tapula’a e 4% o lo'o faatulagaina mo Samoa. 
 
O lo’o fa’aauauina fo'i i le taimi nei le tulaga ma'aleale o le tamaoaiga o le lalolagi e afua mai i 

fe’ese’esea’iga i tulaga o fefaatauaiga a atunu’u tetele o le lalolagi lea sa amata mai i le tausaga 
2018.  O nei tulaga uma e ono aafia ai taumafaiga e toe si’itia le tulaga o le tamaoaiga o le 

lalolagi faatasi ai ma atunu'u laiti e aofia ai ma Samoa. 
 

Lau Afioga i le Fofoga Fetalai, 

E le gata i lu’itau ua ta’ua i luga, ou te fia faataua lava a'afiaga e afua i suiga o le tau lea ua ta'ua 
ose faafitauli ua aupito sili ona maoa'e mo atumotu laiti o le lalolagi e aofia ai ma Samoa, i le 

taimi nei. E lē o malolo le tatou Faigamalo i ana sailiiliga i auala e vave tali atu ai i galuega 
lavea'i faatasi ai ma le toe faalelei o nofoaga aafia pe a tula'i mai mala faalenatura i le lumana'i. 
O nei gaioiga e aofia ai le auai o Samoa ma atumotu ole Pasefika i taumafaiga so'ofaatasi o lo'o 

una'ia e le Faletupe o le Lalolagi mo se faaputugatupe inisiua mo le Pasefika; fa'aauauina lea o 
talanoaga ma pa'aga i fesoasoani i le taimi o faalavelave tutupu faafuase'i; ma le faatuina aloa'ia 

ose Faaputugatupe Fapitoa a le Malo o Samoa mo le faamoemoe e inisiua ai ana lava ia Aseta 
tetele ma Meatotino ina ia vave tali atu i manaoga faafuase'i a le atunu'u i le tuana'i ai o mala 
faalenatura. 

 
 Lau Afioga i le Fofoga Fetalai, 

O atina’e uma e pei ona folasia muamua, o lo’o fa’amoemoe e ono una’ia ai le tamaoaiga o le 
atunu'u i totonu o le tausaga faaletupe o lo’o fa’agasolo nei ma e ono fa’amauina ai se si’itaga 
maualuga e tusa ma le 3.9% e fua i le siitia maualuga o lo'o faamauina i le vaega o atina’e, 

femalaga’iga ma le turisi.  E talitonu o nei atina’e o le a fa’atupula’ia ai fo’i ma lafoga e mafai 
ona aoina e le Malo ma o le a mafai ai ona ausia le tapula’a o lo’o iai nei mo le Tala o le Tupe 

2018/19. 
 
O lo’o fa’amoemoe fo’i o le a fa’aauauina le fa’atupula’ia o le tamaoaiga i le 2019/20 i le 4.9% 

talu ai le tuufaatasia o faamanuiaga mai i le taligamalo a Samoa i Taaloga o le Pasefika fa’atasi 
ai ma isi fonotaga faavaomalo e aofia ai le Fonotaga a Minisita o Faiga Faiva o le Atu Karipeana 

ma le Pasefika; Fonotaga mo Minisita o Fela’ua’iga ma Malosiaga a le Pasefika fa’atasi ai ma le  
Fonotaga a le Vasa Pasefika i Aafiaga ona o Suiga o le Tau.  Aemaise ai fo’i a tatou atina'e tetele 



4 
 

o lo'o fa'aauauina nei e aofia auala tetele, ala sima, atina’e o uafu ma taulaga, Malae Vaalele i 
Faleolo fa’atasi ai ma le Poloketi mo le toe faamatagofieina o le Taulaga i Apia. 

 
O le si’itia o tupe alu a le Malo mo le fa'aauauina o ana galuega fa’atino ma atina’e tetele, ua iai 

le fa’amoemoe o le a fesoasoani tele lea i le una’ia ai o le tamaoaiga o le atunu'u mo le tausaga 
faaletupe 2019/20 a'o feagai Samoa ma tulaga maaleale masani o lenei vaitau.  E ui i lea, o le a 
fa'aauau pea ona mata'itu toto'a e le Malo nei tulaga uma ina ia faaitiitia ai aafiaga e ono tulai mai 

i le tamaoaiga o le lalolagi fa’atasi ai ma aafiaga ona o fesuia’iga o le tau.  O nei gaioiga e aofia 
ai tapenaga mo le faamautuina o faiga fa’avae e le gata ina mausali ma maoti ai galuega moomia 

mo le faaleleia o le tamaoaiga, ae o se galuega fo'i e tapenapena ma sauniuni ai Samoa mo taimi 
uma e ono fa'ate'ia ai i suiga e le'i fuafuaina. 
 

Lau Afioga i le Fofoga Fetalai, 

Ou te fia fa'aaogaina fo'i lenei avanoa taua e faailoa aloa'ia atu ai i lo outou mamalu se tasi o 

atina'e ma fuafuaga alualu mamao a lo tatou Malo i le Tausaga 2019, ua ta'ua ole "TAIALA MO 

SAMOA 2040", ma o se vaaiga taula'i ale Malo ma lenei Faigamalo e le'i faafuaveta ona fai.  
 

E pei ona silafia ma manino i tou afioga i sui mamalu, o Samoa o se tasi o atunu'u na mua i 
malae i atumotu o le Pasefika i le lelei faatulagaina o ana taiala mo le atina’e i tausaga ua tuana'i 

atu. I le taimi nei, ua alagatatau ona toe faatulaga a tatou taiala mo le lumana'i ina ia o gatasi ma 
suiga o le soifuaga i lenei vaitau lea ua matauina ai nisi o tulaga faaletonu ma le vaivai o le 
tamaoaiga ona o suiga ma uiga maaleale ua tula'i mai, e pei ona ou ta'ua muamua. 

 
O lenei taiala o le a silasila toto'a ai fo'i le Malo i auala e faamalosia ma faatuputupula'ia ai le 

tamaoaiga e ala ile faaleleia atili o auaunaga mai vaega ma'oti. E fitu ni vaega ua manatu le Malo 
e mafai ona atia'e ma ausia ai se tamaoaiga e le gata ina malosi ma mausali ae mafai ona 
gafataulimaina so'o se luita'u i le lumana'i. O nei vaega e aofia ai le: Siitia o le Tulaga Tau 

Fesootaiga Faatekonolosi; Faatupula'ia pea turisi asiasi mai i lo tatou atunu'u aemaise le siitia o 
le tupe maua mai turisi; faatupula'ia pea o avanoa faigaluega faavaitaimi i atunu'u mamao; siitia 

le tulaga o Faatoaga ma lona sao ile tamaoaiga; Faamalosia o Atina'e gafataulimaina; ausia se 
soifuaga to'afimalie ma le saogalemu o Samoa; ma le siitia maualuga o le ola aoaoina ma le 
soifua maloloina o a tatou tagata. 

 
Ou te fia faaopo'opo i le taua o le ola a'oa'oina ma le soifua maloloina o le atunu'u ma e patino 

sau faamatalaga i se fuafuaga o lo'o silasila iai le Malo i le taimi nei ina ia siitia le ola aoaoina o 
le fanau. O le mea moni e taua le iai ose Iunivesite e a'otauina ai alo ma fanau o Samoa ae ua 
matauina fo'i le lē mafai ona fa'aaogaina o lenei avanoa taua e nisi o fanau ona o le tulaga vaivai 

o le tamaoaiga o a latou aiga.  O lea ua iai le faamoemoe ina ia toe silasila le Malo i se auala e 
fesoasoani ma faamamaavega ai i e o lo'o fia maua lenei avanoa taua e faalauteleina ai le poto 

male atamai mo se lumana'i manuia o aiga. 
 
E fia faaopo'opo fo'i i nisi o atina'e o lo'o unai'a e le Malo i le taimi nei lea ua amata lagolagosua 

ai i le tatou "Taiala mo Samoa 2040". O nei fuafuaga e aofia ai polokalame ma atina'e i le itu tau 
fesootaiga faatekonolosi lea ua siitia maualuga nei i le ma'ea ai o poloketi tetele a le Malo e aofia 

ai le Submarine Cable; fa'aauauina o polokalame e lagolagosua ai i le atina'e o turisi lea e aofia ai 
le poloketi o le Apia Waterfront Project; faalauiloaina ma le amata fa'amamaluina o Faiga 

Faavae mo le Puipuiga o Samoa e ala i lana Samoa National Security Policy faatasi ai  ma 
fuafuaga mo le amata fausiaina o le Nofoaga Tutotonu mo Aoaoga Faaleoleo ina ia saga 

faamautuina ai le saogalemu ma le malu puipuia o le atunu'u; aemaise o atina'e ma galuega tetele 
lea ua amata tapena nei mo le tausaga faaletupe fou e aofia ai le Ala Faalava po'o le Cross Island 

Road ma le fa'aauauina o le auala e aga'i atu i le Itu i Sisifo i le Malae Vaalele Faavaomalo i 
Faleolo. 
 

III. TAIALA O LE TALA O LE TUPE 

 

Lau Afioga i le Fofoga Fetalai, 

I tausaga ua tuana'i, ua tatou matauina le aafia ai o Samoa ma ana atina'e i le tele o fa’alavelave 
fa’alenatura lea e faitau miliona tupe a le Malo ua fa'aaluina e toe fa’alelei ai atina’e tetele sa 

faaleagaina fa’atasi ai ma le toe fa’afo’isia o le soifua lautele a le atunu’u i le tulaga sa iai 
muamua.  E le gata i lea, sa aafia fo'i lo tatou tamaoaiga ina ua faaletonu le tamaoaiga o le 

lalolagi i lea vaitau ma sa vave tali atu le Malo i ana taumafaiga eseese e saili fofo ma tu'u 
mamaina ai aafiaga i le tamaoaiga o le atunu'u. 
 

Lau Afioga i le Fofoga Fetalai, 

A fua i le tele o lu’itau sa feagai ma le atunu’u i tausaga ua mavae, e lagona lava le fa’aga’e’etia i 

le mafai ona vave tali atu i le tele o nei aafiaga aemaise ai fo’i le vave ona toe si’itia le tulaga 
lelei o le tatou tamaoaiga. O le faamaoniga o lenei faamatalaga o le vave toe fa’aleleia lea o le 
tele o auaunaga i le mae’a ai o le Afa o Gita i le 2018. 

 
Mo le aga’i atu i le lumana'i, o lea ua taoto le finagalo a le Malo e tatau ona tapena ni faiga 

fa’avae e mamao lana va'ai taula'i ma e laugatasia uma ai taunu’uga mo’omia mo vaega maoti 
uma a le tamaoaiga. O lenei fuafuaga mamao a le Malo ua ogatasi ma le faamoemoe mo le 
faalauiloaina o lana "Taiala mo Samoa 2040", o se fuafuaga mamao mo leisi 20 tausaga lea ua 

manino ma maioio lelei ai vaega ma’oti o le a taimua i le atina’e o Samoa. 
 

O nei taumafaiga uma, o lo’o fa’avaeina ai le manulauti o le tausaga faaletupe o loma nei o le 
“Ia autasi mo se lumana’i manuia o Samoa”.  O lo’o folasia i le Tala o le Tupe 2019/20 vaega 
o le a ave iai le fa’amuamua a le Malo lea e faamoemoe o le a ta'imua i le atina’e o si o tatou 

atunu’u ma e fa’amoemoe fo’i o le a fesoasoani e una’ia atina’e o lo'o lagolagosua i le Samoa 
2040.  

 
Lau Afioga i le Fofoga Fetalai, 

E fia faaaogaina fo’i lenei avanoa tāua e matou te toe faaleoina ai le sao tāua tele a le Vaega o 

Pisinisi Tumaoti po’o le Private Sector i le atina’e ma le tamaoaiga o le atunu’u.  O le Faiga 
Faapa’aga a le Malo ma le Vaega o Pisinisi Tumaoti o lo’o si’itia pea ma mausalī i tausaga taitasi 

ma o lea ua tō atu la outou matūpalapala e ala i le toe iloiloina lea o la outou auai i nisi o Komiti 
Faatonu a le Malo e mafai ai ona aumai la outou sao e faaleleia atili ai auaunaga a le Malo.  O lea 
fo’i ua mautū a tatou feiloa’iga i kuata e fa o le tausaga ina ia maua pea le avanoa e tatou te 

fetufaa’i ma fa’asoa i auala e le gata ina manuia ai a outou pisinisi, faatele ai avanoa faigaluega, 
ae siitia maualuga ai pea le tamaoaiga. 

Lau Afioga i le Fofoga Fetalai, 

O a tatou tapenaga i tausaga ua tuana'i, o le a fesoasoani i galuega ma fuafuaga mo le amata 

faatinoina o le "Taiala mo Samoa 2040".  I le taimi nei, ua mafai ona ausia le tu’uitiitia o tupe alu 
i le tulaga sa iai muamua a o le’i aafia le atunu’u i fa’alavelave fa’alenatura. O lea fo'i ua amata 

fa’atino suiga tetele i faiga fa’avae mo tupe maua a le Malo e lagolago ai i atina'e ma saga 
fa’amausalīina ai se lumana’i manuia o si o tatou atunu’u ma ona tagatanu’u. 
 

O le a fa'aauau pea ona tu’ufa’atasia ma mulimulita'i faiga fa’avae e faamalosia ai lo tatou tali 
atu i aafiaga e ono afaina ai lo tatou tamaoaiga. O nei taumafaiga o lo'o ta'ialaina i faiga fa’avae 

mo le pulea lelei o tupe alu a le Malo.  O lea, e fa’ailoa atu ai ma le agaga fiafia ua mafai ona 
fa’amauina mo le tausaga 2019/20 se fa’asiliga o tupe alu a le Malo i ana tupe maua i le nā o le 
1% o le tamaoaiga, po'o le 2.5% ua tu’uitiitia ai pe a fua i le tausaga 2018/19.  O lenei tapula’a o 

lo’o ogatasi ma taunu’uga o lo’o folasia i le Taiala mo le Atina’ega o Samoa ma o le a fesoasoani 
fo’i i le ausia o le tulaga mo’omia mo aitalafu a le Malo lea ua tapula'a i le 40% o le tamaoaiga.  

O le faaitiitia fo'i o le faasiliga o tupe alu i tupe maua o le a fesoasoani lea i le Malo i le 
fa'aavanoaina o vaegatupe fa'aaga'aga e tali vave atu ai i ni aafiaga e ono tula’i mai i le lumana'i 
ona o fa’alavelave fa’alenatura ma ni tulaga faaletonu o le tamaoaiga o le lalolagi. 

 

IV. OTOOTOGA O LE TALA O LE TUPE 

 

Lau Afioga i le Fofoga Fetalai, 

O le otootoga lenei o le Tala Fa’atatau o le Tupe mo le Tausaga Faaletupe 2019/20: 

 

 
 

O le fa’asiliga o tupe alu a le Malo na i lo ana tupe maua o lo’o fuafuaina lea i le $87.0miliona.  
A toesea mai ai tupe alu ma tupe maua i le va lava ia o Matagaluega a le Malo, e tu’uitiitia lenei 
paleni i le na o le $28.5milion po’o le 1% o le tamaoaiga e tusa ai ma le Tala Fa’atatau Taula’i o 

le Tupe o lo’o tu'uina atu fa’atasi ma lenei Tala o le Tupe. 
 

TUPE MAUA 826.6$      million

Tupe Maua Masani 646.4$      million

Tupe Faameaalofa mai Fafo 180.2$      million

TUPE ALU 913.6$      million

Tupe Alu Faale-Tulafono 145.6$      million

Polokalame o Tupe Alu 583.7$      million

Tupe Faaalu Le Fuafuaina 17.5$         million

Tupe Alu i Atin'ae 166.8$      million

FAASILIGA O TUPE ALU I TUPE MAUA 87.00-$      million

FAATUPEINA E:

Faunegatupe Mama e Faatupe ai Atinae 26.1$         million

TINOITUPE (TUPE PA'U)/TUPE FA'ASILI 60.90-$      million

V. FAAVAE O TUPE MAUA  

 

Lau Afioga i le Fofoga Fetalai, 

O le aotelega o Tupe Maua Masani e fuafua o le a fa’atupula’ia i le $18.4miliona po’o le 2.9% 

mo le tausaga faaletupe o lo’o loma nei ma e faamoemoe o le a una’ia tele i le si’itia o tupe e 
mafai ona aoina mai i lafoga ona o atina’e faatino aua le talimalo a le atunu’u i Taaloga o le 
Pasefika fa’atasi ai ma nisi o fonotaga e pei ona ta’ua. 

 
O Tupe Maua mai Lafoga e fa’amoemoe o le a fa’atupula’ia i le 3.1% pasene e afua mai i vaega 

tetele nei: 

¶ 15% o le a fa’atupula’ia ai tupe maua mai i tiue; 

¶ 11% o le a fa’atupula’ia ai tupe maua mai lafoga o oloa auina mai fafo; 

¶ 3% o le a fa’atupula’ia ai tupe maua mai lafoga i luga o oloa I totonu o le atunu’u; 

¶ 2% e fa’atupula’ia ai lafoga i luga o oloa fa’apitoa (excises). 
 

O Tupe Maua e Ese Mai i Lafoga o le a fa’atupula’ia i le 0.7% ona o le faaauauina lea o le toe 
fetu’una’iga o nisi o tau o auaunaga fa’atasi ai ma le tausisia o le aoina mai o nei tupe maua e 
Matagaluega a le Malo. 

 
O Tupe Faameaalofa mai i a tatou paaga mai fafo o le a tu’uitiitia e tusa ma le 21% i le ma'ea 

ai o nisi o galuega tetele a le Malo o lo’o fa’atinoina i le taimi nei.  O nei atina’e e aofia ai le 
Fa’amalosia o Tapenaga mo Gataifale (tu’uititia i le 56%), Polokalame a le Pasefika e tali atu i 
Aafiaga o Fesuiaiga o le Tau (tu’uitiitia i le 53%), Fesoasoani mo le Fa’alauteleina o Auala 

(tu’uitiitia i le 68%), Polokalame Tuufaatasi mo Faalapotopotoga Tumaoti (tu’uitiitia i le 58%), 
Polokalame Fesoasoani mo Aoaoga (tu’uitiitia i le 62%), fa’atasi ai ma le aveesea o le fesoasoani 

masani a le Faletupe o le Lalolagi mo le Tala o le Tupe ae fa’asoa atu i le Poloketi mo le ausia o 
Taunu’uga Moomia mo le puipuia mai faama'i leaga i le vaega o soifua maloloina.  
 

VI. ATINA’E O LO’O AVE IAI LE FA’AMUAMUA 

 

Lau Afioga i le Fofoga Fetalai ma Sui Mamalu o le Palemene, 

O le aotelega o tupe alu a le Malo mo atina’e e faamoemoe o le a tu’uitiitia i le 3.3% ma 
fa’amauina i le $914.1miliona talu ai o le a fa’amae’aina nisi o atina'e tetele o lo'o faatupeina i 

fesoasoani a tatou pa'aga. 
 

O Tupe Alu mo Polokalame a Matagaluega a le Malo e faamoemoe o le a si’itia i le 3.4% ma e 
afua mai lea i le fa’atinoga o nisi o atina’e o le a ave iai le fa’amuamua i le tausaga faaletupe fou 
e aofia ai vaega nei: 

¶ Vaega II o le fa'aauauina o siitaga o totogi mo tagata faigaluega a le Malo e fua ile 
fesiita'i o le tau o le soifuaga (COLA); 

¶ Amata faamamaluina le si’itaga o le pasene o saofaga ile NPF; 

¶ Taaloga o le Pasefika ia Iulai o le tausaga nei; 

¶ Fonotaga a Minisita o Faiga Faiva o le Atu Karipeane ma le Pasefika o le a faia mai i 
Samoa ia Setema 2019; 

¶ Fonotaga a Minisita o Malosiaga ma Fela’ua’iga a le Pasefika o le a talimalo ai fo’I 
Samoa ia Setema 2019; 

¶ Usuia i Samoa nei o Fa'aaliga o Tu ma Aganu'u o le Pasefika ia Iuni 2020; 

¶ Sainia i Samoa nei o le Feagaiga Faapa'aga a le Iuni o Europa ma Atunuu Aferika, 
Karipeane ma le Pasefika ile masina o Iuni 2020;  

¶ Fausia o le Ofisa Fou mo le Komisi o Faigapalota; 

¶ Poloketi e faamalosia ai le aoina mai o Lafoga mai Pisinisi Tuma'oti e fa'aaogaina ai 

Auala Faatekonolosi (VAGST Electronic Register Project); 

¶ Atina’e o le Malae Vaalele i Tiavea; 

¶ Poloketi mo Pepa o Faamaumauga mo Tagatanu'u uma (National ID);   

¶ Fausia o le Ofisa Fou a le Komisi Maualuga o Samoa i Ueligitone, Niu Sila; 

¶ Toe faaleleia ma le fausiaina o le auala tele mai Vaiaata e aga'i atu i Patamea e soso'o atu 
ai ma le auala sima tele i Mali'oli'o i Samalaeulu; 

¶ Fausia o le Ofisa Fou o le tatou Konesula i Amerika Samoa; 

¶ Fale Faafogafale 5 a le Malo i Savalalo; 

¶ Faatuina o se Faaputugatupe faapitoa a le Malo mo le Inisiua o ana Aseta ma Meatotino; 
ma le  

¶ Fesoasoani tupe e $500,000 mo tapenaga a le Manu Samoa mo le Ipu o le Lalolagi. 
 

E ao pea ona ou faailoa i lo outou mamalu le taua o le usuia ai i Samoa nei o Fonotaga ma 
Taaaloga Faavaomalo lea e fesoasoani tele i le una'ia ai o atina'e o le tamaoaiga i tausaga ta'itasi.  
O se mitamitaga fo'i ia te a'u lou toe faaleoina o le talisapaia e atunuu o le ACP - European 

Union o le ofo a Samoa e Sainia  le Feagaiga Fou a Atunuu Aferika, Karipeane, le Pasefika ma le 
Iuni a Europa i Samoa nei i le tausaga 2020 e pei ona ou ta'ua muamua. O le ulua'i taimi lenei o 

le a sainia ai lenei feagaiga i le Pasefika ma o se Fonotaga e tele faamanuiaga mo lo tatou 
tamaoaiga aemaise o le faalauiloa ai mo Samoa i le lalolagi ma saga una'ia ai le atina'e Turisi. O 
le a fa'aauau pea taumafaiga a le Malo, e talimalo i nei fonotaga ma ta'aaloga faavaomalo i 

tausaga o lumana'i ai.   
 

Lau Afioga i le Fofoga Fetalai, 

O le a ou oto'otoina atu vaegatupe fa’atatauina mo Matagaluega ma Ofisa a le Malo mo le 
tausaga faaletupe fou: 

 
1. Matagaluega o Faatoaga ma Faiga Faiva 

-  $18.6miliona ua faatatauina i lalo o le Matagaluega e aofia ai: 

¶ $11.6miliona mo auaunaga masani; 

¶ $3.5miliona mo Galuega e avea ai ma Sui o le Malo e aofia ai vaega nei: 

Õ $0.5miliona mo le Faaaliga o Fa’ato’aga ma Faiga Faiva;  
Õ $0.34miliona mo le Women in Business; 

Õ $0.1miliona mo le poloketi o le Agro Tourism; 

¶ $3.5miliona mo le Faalapotopotoga o Sueseuga Faasaienisi a Samoa 

(SROS);  
-  $5.9miliona mo poloketi fa’atupeina mai fesoasoani fa’ameaalofa mai fafo mo 

atin’ae tau fa’ato’aga; 
-  $1.5miliona mo polokalame e fa’atino sa’o e pa’aga; 

 

2. Matagaluega o Pisinisi, Alamanuia ma Leipa 

-  $19.85miliona ua faatatauina i lalo o le Matagaluega e aofia ai: 

¶ $4.9miliona mo ana auaunaga masani; 

¶ $1.5miliona mo Galuega e Avea ai ma Sui o le Malo e aofia ai le:  
Õ $0.2million e fesoasoani ai i Faalapotopotoga o Pisinisi Tumaoti; 

¶ $0.45miliona mo le Small Business Entreprise Centre; 

¶ $0.05miliona mo le Chamber of Commerce; 

¶ $13miliona mo le Pulega o Tagata Tafafao Maimoa mai Fafo; 
-  $0.24milions le aotelega o atina’e fa’atupeina mai fesoasoani faameaalofa mai fafo 

mo le Vaega o Fefa’ataua’iga ma Pisinisi; 
-  $1.4miliona mo polokalame fa’atinoina sa’o e pa’aga; 
-  $5.5miliona le aotelega o atina’e fa’atupeina mai fesoasoani fa’ameaalofa mai fafo 

mo le Vaega Maoti o Turisi;  
-  $7.3miliona mo polokalame fa’atino sa’o e pa’aga. 

 
3. Matagaluega o Feso’ota’iga ma Fa’amatalaga Fa’atekonolosi  

-  $7.6miliona ua faatatauina i lalo o le Matagaluega e aofia ai: 

¶ $2.4miliona mo ana galuega fa’atino; 

¶ $3.2miliona mo Galuega e Avea ai ma Sui o le Malo e aofia ai le Samoa 

National Broadband Highway; 

¶ $2miliona mo le Ofisa o le Pule Fa’atonu. 

-  $12.5miliona le aotelega o atin’ae fa’atupeina mai fesoasoani faamaeaalofa mai fafo 
mo le Vaega o Feso’ota’iga; 

-  $0.54miliona mo polokalame fa’atino sa’o e pa’aga. 
 

4. Matagaluega o Aoga, Taaloga ma Aganu’u  

-  $109.5miliona ua faatatauina i lalo o le Matagaluega e aofia ai: 

¶ $70.8miliona mo ana galuega fa’atino;  

¶ $6.2miliona mo Galuega e Avea ai ma Sui o le Malo e aofia ai vaega nei:  
Õ $1.3miliona se fesoasoani mai i Malo o Niu Sila ma Ausetalia;   

Õ $1miliona mo sikolasipi a faiaoga;  
Õ $0.5miliona mo le Fa’aliga o Tu ma Aganu'u o le Pasefika ia Iuni 

2020;  

¶ $14.4miliona mo le fesoasoani a le Malo mo aoga uma o le atunu’u;  

¶ $0.5miliona mo le Iuni Lakapi;  

¶ $0.15miliona mo le Asosi mo le Netipolo;  

¶ $0.2miliona mo le atina’eina o taaloga;  

¶ $11.25miliona mo le Iunivesite Aoao o Samoa; 

¶ $4.1miliona mo le Pulega o Fa’ailoga Taualoa;  

¶ $1.85miliona mo le Pulega o Fale Taalo;  

-  $1.5miliona le aotelega o atina’e fa’atupeina mai fesoasoani fa’ameaalofa a tatou 
pa’aga mo le Vaega Maoti o Aoaoga; 

-  $21.5miliona mo atina’e ma polokalame e fa’atino sa’o e pa’aga; 

 
5. Matagaluega o Tupe 

-  $98.5miliona ua faatatauina i lalo o le Matagaluega e aofia ai;  

¶ $15.1miliona mo ana galuega fa’atino; 

¶ $83.4miliona mo Galuega e Avea ai ma Sui o le Malo. O le tele lava o ia 

vaegatupe o sao a le Malo i a tatou atina’e ma poloketi o lo’o fa’atinoina i 
le taimi nei e aofia ai:  
Õ $1miliona mo le poloketi e fa’amalosia ai le aoina mai o lafoga i 

luga o oloa po’o le VAGST Electronic Register Project; 
Õ $15miliona mo le tatou taligamalo i Taaloga o le Pasefika; 

Õ $2.5miliona mo le Faletupe o Atina’e e totogi ai ana nogatupe mai 
le European Investment Bank;  

Õ $1.3miliona mo le Ofisa Fou a le Malo i Ueligitone;  

 
6. Matagaluega o le Va-i-Fafo ma Fefa’atua’iga  

-  $23.6miliona ua faatatauina i lalo o le Matagaluega e aofia ai: 

¶ $17.3miliona mo ana auaunaga masani;  

¶ $6.3miliona mo Galuega e Avea ai ma Sui o le Malo e aofia ai le 

$3.2miliona mo sikolasipi fa’atasi ai ma le tau o taligamalo a Samoa i isi 
fonotaga faavaomalo e pei ona ta’ua muamua;  

 
7. Matagaluega o le Soifua Maloloina  

-  $112.1miliona ua faatatauina i lalo o le Matagaluega e aofia ai: 

¶ $73.2miliona mo ana auaunaga masani; 

¶ $23miliona mo Galuega e Avea ai ma Sui o le Malo e aofia ai ma vaila’au, 
fuala’au ma nisi tulaga moomia masani mo le falema’i; 

¶ $8miliona mo le auina atu o gasegase mo togafitiga i atunu’u mamao; 

¶ $7.6miliona mo le Faalapotopotoga Faavae Tau Fatu Ga’o; 

-  $9.3miliona le aotelega o atina’e o lo’o fa’atupeina i fesoasoani fa’ameaalofa mai a 
tatou pa’aga mo le Vaega Maoti o le Soifua Maloloina; 

-  $5.1miliona mo polokalame o lo’o fa’atino sa’o e pa’aga. 

 
8. Matagaluega o Fa’amasinoga  

-  $13.1miliona ua faatatauina i lalo o le Matagaluega e aofia ai: 

¶ $11miliona mo ana galuega fa’atino; 

¶ $2miliona mo Galuega e Avea ai ma Sui o le Malo lea e aofia ai Auaunaga 
Faaloia mo le Mamalu o le Atunu’u fa’atasi ai ma le Fuataga o Tuaoi o 
Nu'u ma Itumalo; 

-  $1.2miliona le aotelega o atina’e fa’atupeina i fesoasoani faameaalofa mai a tatou 
pa’aga mai fafo mo le Vaega Maoti o Tulafono ma Fa’amasinoga e aofia ai 

polokalame o lo’o fa’atinoina e isi Ofisa a le Malo; 
-  $17.2miliona mo polokalame o lo’o fa’atino sa’o e pa’aga. 
 

9. Matagaluega o Punaoa Faanatura ma le Siosiomaga;  

-  $25.3miliona ua faatatauina i lalo o le Matagaluega e aofia ai:  

¶ $12.8miliona mo auaunaga masani a le Matagaluega; 

¶ $12.5milion for Galuega e Avea ai ma Sui o le Malo e aofia ai konekarate 

mo le va’ava’aia o otaota lafoa’i fa’atasi ai ma taui o fanua; 
-  $16.4miliona le aotelega o atina’e o lo’o fa’atupeina mai fesoasoani fa’ameaalofa 

mai fafo mo le Vaega Maoti o le Siosiomaga; 

-  $3.7miliona mo polokalame e fa’atino sa’o e pa’aga. 
10. Matagaluega o Leoleo  

-  $32.9miliona ua faatatauina i lalo o le Matagaluega e aofia ai:  

¶ $24miliona mo ana auaunaga masani; 

¶ $1.7miliona mo Galuega e Avea ai ma Sui o le Malo lea e aofia ai 
vaegatupe mo le auina atu o alii ma tamaitai leoleo i polokalame lavea’i a 

le UN. 

¶ $7miliona mo le Auaunaga Tineimu ma Faalavelave Tutupu Faafuasei; 

 
11. Matagaluega a le Palemia ma le Kapeneta;  

-  $8.5miliona ua faatatauina i lalo o le Matagaluega e aofia ai: 

¶ $6.2miliona mo ana galuega fa’atino; 

¶ $2.3milion mo Galuega e Avea ai ma Sui o le Malo; 

 
12. Matagaluega o Tupe Maua 

-  $12.5miliona ua faatatauina i lalo o le Matagaluega e aofia ai: 

¶ $10.5miliona mo ana auaunaga masani;  

¶ $1.95million mo Galuega e Avea ai ma Sui o le Malo; 
 

13. Matagaluega o Tina, Tamaitai, Atina’e o Nu’u ma Agafeso’ota’i  

-  $10miliona ua faatatauina i lalo o le Matagaluega e aofia ai: 

¶ $9.1miliona mo ana galuega fa’atino; 

¶ $0.98miliona mo Galuega e Avea ai ma Sui o le Malo; 

-  $5.5miliona le aotelega o fesoasoani fa’ameaalofa mai fafo mo le Vaega Maoti o 
Atinae o Nu’u ma Alalafaga; 

-  $2.8miliona mo polokalame o lo’o fa’atino sa’o e pa’aga. 

 
14. Matagaluega o Galuega, Fela’ua’iga ma Atina’e Tetele 

-  $47.1miliona ua faatatauina i lalo o le Matagaluega e aofia ai: 

¶ $4.8miliona mo auaunaga masani; 

¶ $2miliona mo Galuega e Avea ai ma Sui o le Malo e aofia ai vaegatupe 

aoina mai i lafoga o le saogalemu a le malaevaalele aua atin’a tau Vaalele 
sivili; 

¶ $29.7miliona mo le Pulega o Fela’ua’iga ile Laueleele; 

¶ $6.6miliona le fesoasoani a le EU i atina’e tetele a le Pulega o le Suavai; 

¶ $2miliona e fa’amāmā’avega i atina’e a le Pulega a le Suavai mo auaunaga 
tu’uina atu i nu’u ma alalafaga(CSOs); 

¶ $2miliona e fa’amāmā’avega i atina’e a le Pulega o Malosiaga Tau Eletise 
mo auaunaga tu’uina atu i nu’u ma alalafaga (CSOs); 

-  $65.8miliona le aotelega o atina’e o lo’o fa’atupeina mai fesoasoani fa’ameaalofa 
mai fafo mo le Vaega Maoti o Fela’ua’iga ma Atina’e Tetele; 

-  $11.8miliona mo polokalame e fa’atino sa’o e pa’aga; 
-  $26.1miliona mo atina’e o lo’o fa’atupe mai i nonogatupe e māmā tului. 
 

15. Ofisa a le Loia Sili  

-  $5.3miliona ua faatatauina i lalo o le Matagaluega e aofia ai: 

¶ $4.5miliona mo ana galuega fa’atino; 

¶ $0.38miliona mo Galuega e Avea ai ma Sui o le Malo. 
 

16. Ofisa o le Su’etusi Sili  

-  $3.9miliona ua faatatauina i lalo o le Matagaluega e aofia ai: 

¶ $3.9miliona mo ana auaunaga masani;  

¶ $0.55miliona mo isi Galuega e Avea ai ma Sui o le Malo; 
 

17. Ofisa o le Komesina o Faiga Palota  

-  $5.97miliona ua faatatauina i lalo o le Matagaluega e aofia ai: 

¶ $2.1miliona mo ana auaunaga masani;  

¶ $3.9miliona mo isi Galuega e Avea ai ma Sui o le Malo o lo’o aofia ai se 

vaegatupe e tusa ma le $3miliona mo le fausiaina o le latou ofisa fou;   
 

18. Ofisa o le Fono Aoao Faitulafono  

-  $6.5miliona ua faatatauina i lalo o le Matagaluega e aofia ai; 

¶ $2.1miliona mo auauanga i le Fono Aoao Faitulafono; 

¶ $1.1miliona mo isi Galuega e Avea ai ma Sui o le Malo e aofia ai aoaoga 
ma polokalame fa’alauiloa; 

 
19. Ofisa o le Komesina o Sulufa’iga  

-  $1.2miliona ua faatatauina i lalo o le Matagaluega e aofia ai: 

¶ $1.03miliona mo galuega fa’atino;  

¶ $ 0.17million mo isi galuega e avea ai ma sui o le Malo; 
 

20. Ofisa o le Komisi o Tagata Faigaluega a le Malo  

-  $4.99miliona ua faatatauina i lalo o le Matagaluega e aofia ai; 

¶ $4.2miliona mo ana auaunaga masani; 

¶ $0.84miliona mo galuega e avea ai ma sui o le Malo;  
 

21. Ofisa o le Tausi Mavaega  

-  $0.5miliona mo ana galuega fa’atino masani; 

 

22. Matagaluega o Fa’alapotopotoga a le Malo;  

-  $2.7miliona ua faatatauina i lalo o le Matagaluega e aofia ai: 

¶ $2.2miliona mo ana auaunaga masani;  

¶ $0.5miliona mo galuega e avea ai ma sui o le Malo; 

 

23. Ofisa o Fuainumera Faamauina  

-  $5.4miliona ua faatatauina i lalo o le Matagaluega e aofia ai: 

¶ $3.9miliona mo ana galuega fa’atino masani; 

¶ $1.5miliona mo Galuega e avea ai ma Sui o le Malo lea o lo’o aofia ai 
tupe faatatauina mo suesuega po'o surveys faapitoa mo le Vaega o le 

Soifua Maloloina ma le Vaega o Fa’atoaga. 

24. Komisi o le Toe Fuataina o Tulafono 

-  $1.5miliona mo galuega fa’atino a le Komisi e aofia ai nisi galuega e avea ai ma sui o 

le Malo; 
 

25. Matagaluega o Fale Puipui  
-  $7.1miliona ua faatatauina i lalo o le Matagaluega e aofia ai: 

¶ $5.6miliona e fa’atino ai a latou auaunaga masani; 

¶ $1.5miliona mo nisi Galuega e Avea ai ma sui o le Malo lea o lo’o aofia ai 
le vaega mulimuli o le konekarate mo le fausiaina o le Fale Puipui i 

Tanumalala; 
 

VII. TUPE LE FUAFUAINA 

O le aofaiga o Tupe Le Fuafuaina mo le tausaga 2019/20 e tusa ma le $17.5miliona e fua lea i le 
aotelega o polokalame mo tupe fa'aalu a Matagaluega o le Malo. 

 

 

VIII. TUPE ALU I ATINA’E 

Lau Afioga i le Fofoga Fetalai, 

O lo’o lagolagoina atina’e uma a le Malo i fesoasoani o lo'o faamatuuina mai e a tatou pa’aga 

masani e ala i polokalame eseese o lo’o fa’atupeina i tupe faameaalofa ma nogatupe mo le 
tausaga faaletupe o lo’o loma nei. 

 
E ao lava ona fa’ailoa atu o nei atina’e fou e le o aofia ai atina’e ma poloketi a le Malo o lo’o 
fa’aauauina pea i le taimi nei. 

 

IX. TALA FAATATAU FA'AOPO'OPO LONA LUA O LE TUPE 2018/19 

Lau Afioga i le Fofoga Fetalai, 

Ou te tu’uina atu fo’i i luma o le laulauafono a le Palemene le Tala Faaopo'opo Lona Lua o le 
Tupe mo le tausaga faaletupe 2018/19.  O lenei Tala Fa'aopo'opo Lona Lua o le Tupe e lē aafia 

pe suia ai le fa’asiliga o tupe fa’aalu nai lo tupe maua e pei ona iai nei. 
 

X. UPU FAAIU 

Lau Afioga i le Fofoga Fetalai, 

O le Tala o le Tupe ua tu'uina atu nei o lo’o atagia ai se Faigamalo o lo’o naunau ia lava tapena 

lelei mo le lumana’i e fua lea i le mafai ona faavasega lelei vaega o lo’o ave iai le fa’amuamua 
ma tapena lelei faiga fa’avae ia mautinoa ai se lumana’i manuia mo Samoa. 

 
O lo’o manino fo’i i lenei tapenaga se Faigamalo o lo’o nofo mataala pea i tulaga uma e tatau 
ona tapena ai ina ia mafai ona malu puipuia le tamaoaiga a le atunu’u ma ia ogatasi uma nei 

tapenaga ma le si’itia maualuga o le soifua manuia o tagata uma. 
 

Ua mautinoa fo'i le fa’atāuaina o le fa’avaeina lelei o ta’iala alualu mamao mo le si’itia o 
auaunaga ma le una’ia o atina’e eseese i totonu o le atunu’u aua le fa’atupula’ia o avanoa 
faigaluega. 

O nei taunu’uga ma nauta’iga uma ua mafai ona fuafuaina ma o le a fa’atinoina i le fesoasoani 
mai o le tele o pa’aga masani a le Malo mai fafo ma e fia faamauina le agaga faafetai a le Malo 

ma le atunu’u ia tatou pa’aga masani mo lo latou lagolago ma lo latou fo’i sao i le atina’e o si o 
tatou atunu’u.  Faafetai, faafetai tele lava! 

 
E avea foi lenei avanoa e fa'afetaia ai le mamalu o le atunu'u mo la outou sao taua mo le tausaga 
faaletupe ua mavae atu 2018/19, ma o la matou tatalo ia iai pea le agalelei ma fa'amanuiaga a Le 

Atua ia Samoa atoa a o tatou alo atu i le fa'amanatuina o le 57 tausaga o le tuto'atasi o si o tatou 
atunu'u. 

 

Lau Afioga i le Fofoga Fetalai, 

I lo'u agaga fa'aaloalo tele, ou te tu'uina atu ai le Tala Fa'atatau Autu o le Tupe, mo le tausaga 

2019/20 mo le lauliliuina e le Palemene. 
 

Soifua. 


